
Taba kʋʋyaɣ fɛyɩ ɖeu.   
 Palʋlʋʋ ɛyʋ lɛ, ɛwɛɣ camɩyɛ, nɛ ɛ‑lɩmaɣzɛ wɛɛ ke-
le kele. Ɛkɔma nɛ ɛsʋʋ taabalɩyɛ kɩdɩkɛdɩyɛ naɖɩyɛ taa 
yɔ, pɩkɛdɩɣ lɛ ɛpɩzɩɣ ɛyʋ ɛsaɣʋ.  
 Halɩbɩɣa nakɛyɛ 
kɛwɛnɩ mbʋ. Kaakɛ pɩɣa 
ŋga kañaŋ ɛyaa camɩyɛ yɔ, 
nɛ mɩsaɣ yɔɔ lɛ pasaŋ‑kɛ 
pɩdɩɩfɛyɩ. Kowokaɣ sukuli 
ɖɔɖɔ camɩyɛ nɛ kɛwɛnɩ 
lɔnzɩɖɛ ɖeu. 
 Pɛ‑tɛ kooka taa 
peeye lɛ, asayɩpɩɣa nakɛyɛ 
kaawɛ ɖɔɖɔ peeye. 
Payaɣaɣ‑kɛ se Afɛyɩñɩndʋ. 
Ɛɛlɩ sukuli nɛ abalɩpɩɣa 
nakɛyɛ peɣsi‑i nɛ ɛɖɛnɩ‑ɩ 
Niijeriya. Ewoba peeye lɛ, 
ɛzɩma pɩtɩɩlabaɣ ɛpazɩ taba kʋʋyaɣ ñɔʋ. Ɛpɩsaa ɛkɔɔ lɛ, 
ɛyaa ɛtasɩɣ‑ɩ tɩlʋʋ. Ɛlɩɣ lɛ, nabʋyʋ labʋ fɛyɩ. Lɩm sɔʋ nɛ 
yɛlʋʋ ɖeke. Pɩkɛɖɩɣ ɖenɖe nɛ ɛmɛlɩ nɛ ɛñɔɔ taba ŋgʋ lɛ, 
ɛlɩɣ lɛ, ɛ‑ɛsa sɛ keze. Peeye lɛ, abalaa yɛlʋʋ alɩwaatʋ   
taba lɛ. 

 Halɩbɩɣa kɩbaŋga, ka nɛ Afɛyɩñɩndʋ papasɩ sʋʋ 
ɛgbaadɩyɛ. Ɛlɩɣnɩ sukuli ɛtalɩ nɛ ɛla mɩzaɣ nɔɔ tʋmɩyɛ lɛ, 
kpɛlɛkʋʋ tatasɩ wɛʋ. Afɛyɩñɩndʋ tɛ ɛɖɛɣ ɛcaɣ nɛ aho ɖɛɛ 
pʋcɔ ɛkɔɔ ɛsʋʋ. Pɩkɛdaa lɛ, pɩɣa kanɛ kalɩɩ sukuli. Kapasɩ 
yem yem lakasɩ. Ka‑ñɩma yɔɔdɩ pɩnɩɩ‑wɛ. 
 Ŋgʋ, paa weyi ɛsaŋaɣ‑kɛ nɛ ɛtɔŋ se: "Ye pɛlɛ ɛnɛ 
ɛyʋ ɛkpaɣa yɔ, ɛwɛɣnɩ hɔʋ kɩpaŋgʋ". Pɩkɛdaa lɛ, ɖɩnɩɣ se 
"Siidaa" kpa‑kɛ. Kana mbʋ lɛ, kapɩsɩnɩ ka‑tɩ nɛ kekpiɖiɣ 
nɛ kɔtɔŋ se "Ɛbɛ ya‑m kpem!" 
 Ɖɩsaŋ nʋmɔʋ nɛ kɔyɛ nɖɩ payaɣ se "ARV" yɔ ɖɩkɔɔ 
ɖɛ‑ɛjaɖɛ taa nɛ ɖɩyakɩ ɛyaa ñʋŋ. Pʋ‑yɔɔ pɩtɩŋnaa nɛ ñʋʋ 
leleŋ taa lɛ, pɛlɛ ɛnʋ ɛɖɑɣnɩ sukuli pɩsʋʋ. Halɩ! ɛla‑kʋ 
camɩyɛ nɛ ewolo sukuli kɩtɛzʋʋ taa. Ɛlaba pɩnzɩ naalɛ lɛ 
ehowa nɛ ɛlɩɩ. Ɛlaba pɩnzɩ naalɛ ɖɔɖɔ ɖɩɣa lɛ, komna ɖʋ 
santalʋʋ sɔsɔʋ nakʋyʋ. Ɛñɔɔzɩ ɛ‑takayɩsɩ nɛ ɛla‑kʋ. Ɖɩsaŋ 
Ɛsɔ, mbʋ pʋyɔɔ yɔ ɛlaba‑kʋ camɩyɛ nɛ ɛpɩsɩ. Nɛ pʋwayɩ 
lɛ, pɩlaba pɩnzɩ naadozo yɔ ɖɩnɩɣ se ɛkɛ sukuli nakʋyʋ 
ñʋʋdʋ Kpalɩma sukuli nakʋyʋ taa. 
 Potuu eduuye naɖɩyɛ se "Tanaŋ tɛɛ hoŋa tɩtalɩ 
ɖanaɣ". Pɩɣa kanɛ kaasɩba yɔ, kaalesi ka‑tɩ, kelesi       
kɔ‑hɔʋ, kelesi kɛ‑ɛjaɖɛ. Sɔnɔ yɔ, ɛwɛnɩ wazaɣ ɛyaa 
sakɩyɛ cɔlɔ. 
     Mayʋ: PITIDE Jonathan 

Pɛlaa nʋmɔʋ ɖɔm 
Halɩbiya yekuu sukuli nɛ pɛɖɛɣ nɛ Loma yɔ pʋwɛɛ 

se paa anɩ ɛpɩsɩ ɛ‑tɩ‑yɔɔ, mbʋ yɔ ɛyaa ɖɛɣ ajɛyɛ yaa tɛtʋ 
taa se pañɩnɩ liidiye pɩkɔna tɩlasɩ pɩdɩɩfɛyɩ.  

Tɔm kɛdʋʋ 
 Pɛlɛ nɔɔyʋ kʋyɩ (Bɩlɩta) se ewoki (Loma) ɛ‑kɔɔ cɔlɔ 
nɛ ɛlɛ ñɩnɩ‑ɩtʋmɩyɛ. Ɛtalaa lɛ, ɛlɛ kaacɛlɩ‑ɩ (Kaŋkalafu) 
mayaɣ ŋga yɔ, ɛyaɣ kɔ‑yɔɔ piiwoki. Pɛlɛ ɛnʋ payaɣ‑ɩ se 
(MENKISANI). Ɛɛnaɣ se ɛla ɛzɩma. Ŋgʋ wiɖii etiwokidi 
Loma ɖɔɖɔ lɛ ɛɛsɩŋ nɔɔyʋ. Ɛsɩŋ yem lɔɔɖɛɛ ɖɩsɩŋɩyɛ. 
Ɛɛnaɣ se ɛla ɛzɩma.  

Pɩkɛdaa lɛ, kpokpo tɩnaa mba pakpakɩɣ ɛyaa nɛ 
pamʋ liidiye yɔ, lɛlʋ kɔma lɛ, eheyi‑i se, ye ɛɛnaɣ nɔɔyʋ 
yɔ, ɛkɔɔ ɛsʋʋ ɛ‑tɛ. Pɛlɛ ɛnaɣ ɛla ɛzɩma, ɛtɛzɩ tɩŋʋʋ evebu, 
ŋgʋ ɛɛsɩŋkɩ‑ɩ. Ewolo ɛla ɛzɩ kɩyakʋ sɩŋʋʋ naalɛ ɖeyi ɖeyi 
evebu ɛnʋ ɛ‑tɛ pʋcɔ ɛna ɛ‑kɔɔ. 
 Ɛlabɩ ɛzɩ fenasɩ naalɛ ɛ‑kɔɔ tɛ. Pɛlɛ se pɩwɩɣ‑ɩ, ɛlɛ 
ɛ‑kɔɔ kpaɣ‑ɩ ekpeni‑i yaa ɛpɩsɩnɩ‑ɩ (Bɩlɩta). Ɛwɛnɩ pɩnzɩ 
hiu nɛ loɖo (16). Ŋgʋ ɛɛmɛlɩ ɛ‑caa kɩmɛlʋ nɛ ɛɖɛɛ. Ɛlɛ 
kaaheyi‑i se ye ɛnaɣ ɛɛlakɩ sukuli yɔ, ɛkpɛlɩkɩ tʋmɩyɛ. 
Pɛlɛ ɛnʋ ɛnaɣa lɛlaa kɔŋaɣ nɛ (Loma) nɛ papɩsɩ pɔ‑ñɔsɩ 
nɛ wondu yem yem lɛ, ɖɩnɛ ɛmaɣzaa se ewoki nɛ ehiɣ 
ɛzɩ lɛlaa yɔ. 

 Ɛ‑caa cɔnaa ɛɛñɔyʋʋ lɛ, ɛlɛ 
kpaɣ‑ɩ nɛ ɛɖɛna fɛɖaa tɛ. Kɩyakʋ 
sɩŋ ɖeyi ɖeyi Menkisani sɩba. 
Pɛlaa mba pasɩbɩ (Loma) wobu 
nʋmɔʋ taa yɔ, pɔɖɔwa; patalɩ ɛzɩ 
kabganzɩ yɔ, ɛlɛ lɛlaa eeyeki     
wobu. 
 Peyeki sukuli, paakpɛlɩkɩɣ 
tʋma ɖɔɖɔ; ŋgʋ powoki mba     
pɛ‑tɛ se palakɩ tʋmɩyɛ yɔ, sukuli 
yaa tʋma palaba nɛ pɛkɛ mbʋ. Ye 
mbʋ ɩɖɔkɩ mɩ‑tɩ lɛɛlɛɛyɔ nɛ ɩtɔɔ 
kɩñɔŋ.  
 Ye nɔɔyʋ ɛkɩmaɣza se eyeki 

sukuli nɛ ɛɖɛɛ Loma yaa ɖoli yɔ, ɛpɩsɩnɩ ɛ‑lɩmaɣza 
camɩyɛ. Mbʋ ɖɩlakɩ sɔnɔ yɔ cee ɖa pɩnɩɣ; Pɛlaa ɛñaɣ   
pana iyele sɔnɔ tɔɔʋ nɛ ɖihiɣ cee. Eduuye tɔŋ se: mbʋ 
ŋɖuu yɔ cee mbʋ ŋkʋŋ. Pʋ‑yɔɔ ɖuu camɩyɛ lakasɩ, ña‑tɩ 
ɖɔkʋʋ, tʋmɩyɛ labʋ, sukuli labʋ ya ña‑ñʋʋ ŋwalɩɣ lɛ. 
Ŋlakɩ mbʋ yɔ pɩɩkpaɣ‑ŋ fɛyɛ, yele nɛ ŋpɩsɩ pɛlɛ weyi 
ɛmʋnaa yɔ. Ɛsɔ ɛwazɩ‑mɩ. 
     Mayʋ: N'DALO Kpédou 

Sukuli tɔm    
 Ɖooo ɖa‑caanaa kaawɛɛ lɛ, mbʋ payaɣ se sukuli 
yɔ, pɩtaawɛɛ. Weyi ɛlɩwa yɔ, ɛzɩma mbʋ ɛla nɛ ɛtɔɔ yɔ, 
pʋ‑tɔm ɛcɔŋna. Lɛɛlɛɛyɔ, tɛʋ fema nɛ ɛjaɖɛ lɛɣzɩ. Ɛlɛ, 
nabɛyɛ wɛɛ nɛ pɛkpɛndɩ pɛwɛ cɩkpɛndʋʋ taa tam yɔɔ.  

 Caanaa nabɛyɛ wɛɛ nɛ pɛwɛɛnɩ caanaʋ taa tɔm 
halɩnɩ sɔnɔ. Pɛkɛdɩɣ se ɖooo pa nɛ pa‑caanaa paawɛɛ   
lɛ, ɛzʋ palakaɣ. Halaa mbʋ yɔ, paba ñɔtɔŋ se pa nɛ  
po‑ɖoonaa paawɛɛ lɛ, hayɩm tʋmɩyɛ nɛ mɩzaɣ nɔɔ 
tʋmɩyɛ palakɩ. Piyebina nɛ paahaɣ pe‑piya waɖɛ se     
siwolo sukulinaa taa. Paa piya maɣmaɣ liu ɛwɛɛ se     
siwolo sukuli yɔ, paatisiɣni‑sɩ. Lɛɛlɛɛyɔ ɛbɛ pʋwɛɛ se 
ɖɩla? 
 Tɛʋ fema nɛ ɛza kuli lɛɛlɛɛyɔ. Sukuli paa anɩ 
ɛtɔkɩnɩ alɩwaatʋ tʋnɛ tɩ‑taa. Mba halɩ nɛ sɔnɔ pɛwɛɛ nɛ 
paatisiɣ se pe‑piya iwolo sukuli yɔ, meheyiɣ‑wɛ se    

pakpa pa‑tɩ; mbʋ pʋyɔɔ yɔ, pɛwɛ sɔnɔ pɛfɛyɩ cee. Avema 
ɛzɩma pɩzaɣ‑wɛ nɛ pʋcɔ pasɩ. Pe‑piya kaɣnɩ kʋñɔŋ tɔɔʋ 
siŋŋ mbʋ pʋyɔɔ yɔ, sɩtala sukuli. 
 Lɛɛzʋʋ kɔma lɛɛlɛɛyɔ nɛ pʋwɛɛ se ɖɩlɛɛzɩ. 
Ɖɩkpaɣnɩ ɛzɩ tʋmɩyɛ mʋʋ taa mbʋ yɔ; pʋcɔ pamʋ‑ŋ 
lɛɛlɛɛyɔ nɛ ŋkpɛlɩkɩ tʋmɩyɛ lɛ, pʋpɔzʋʋ se ŋla anzaayɩ 
sukuli nɛ ŋtalɩ hɛkʋ taa sukuli ɖaŋ kɩtɛzʋʋ tɛɛ. Ŋñɩnɩɣ 
tʋmɩyɛ se pamʋ‑ŋ nɛ paahɛyɩ‑ŋ fenaɣ sɩm, pʋwɛɛ se 
ŋwɛɛnɩ sɩmtʋ takayaɣ ŋga kabaɣlɩ camɩyɛ yɔ. 
 Pɩtɩŋa payɩ piiheyiɣ ɛyaa natʋyʋ nɛ palɩzɩɣ  
pe‑piya sukulinaa taa nɛ pɔtɔŋ se pahayɩ nɛ pacalɩ‑wɛ  
nɛ pɔtɔɔ nɛ pʋcɔ pasɩ yaa palɩzɩ halɩbiya se sɩsɩ ɩlɩɩ nɛ 
pɛ‑yɩtɩnaa kɔna‑wɛ nɛ pɔtɔɔ pasɩ. Lakasɩ nzɩ sɩtɩŋa payɩ 
pʋwɛɛ se ɖiyele‑sɩ nɛ ɖiwona ɖe‑piya sukuli taa. 
 Ɖooo lɔndaa ñɩma, pakpawaɣ‑wɛ nɛ ɖoŋ nɛ    
pʋcɔ powoki sukuli. Ɛyaa kpaɣ pe‑piya nɛ pɛmɛsɩ se 
sɩtaawolo sukuli. Ɛlɛ, mba petisaa nɛ powoni pe‑piya  
yɔ, mba kɛnɩ ñɩm tɩnaa sʋsaa; mba ñazɩɣnɩ lɛlaa nɛ 
pɩlɩɩnɩ pe‑liidiye yɔɔ sɔnɔ. 

Nabɛyɛ tɔŋ se pe‑piya ɩtaawolo sukuli mbʋ pʋyɔɔ 
yɔ sukulinaa fɛyɩ pɛ‑tɛ haɖaa taa yaa sukuli wɛ‑wɛ nɛ 
poliŋ. Pʋ‑yɔɔ ɖitendiɣ komina nɛ aŋgbaa wena awɛ      
a‑tɩyɔɔ yɔ se patʋlɩ sukulinaa paa haɖaa mba pa‑taa. 
Peyele nɛ sukuli ñɔtɩna piya nɛ pɩha‑sɩ hʋnʋm. 

Natʋyʋ ɖɔɖɔ yɔ se kpelaɣ liidiye tɔm. Ɛɛɛ! Ɖɩsaŋ 
komina nɛ pɩlɩnɩ mbʋ kɩtɛm pazɩʋʋ labʋ yɔ pʋ‑yɔɔ.  
Kiyeba nɛ powokini piya ajamaa lɛɛlɛɛyɔ sukuli falaa, 
pʋwɛ ɖeu. Ɛlɛ, ɖɩsʋlʋmʋʋ‑kʋ se kɩcɔna nɛ kɩtɛzɩ ɛyaa 
sɩnaʋ hɛkʋtaa sukulinaa taa nɛ sukulinaa kɩɖɑɣlaa taa. 
Paa kɩɩtɔŋ se pala sukuli falaa yɔ, kɩpasɩ liidiye. Ɖɔɖɔ   
lɛ, kɩtasɩ sukuli kɩtɛzʋʋ nakʋyʋ tʋlʋʋ ɛzɩ Togo nɛ hɛkʋ 
nɛ hɛkʋ taa. Pʋpʋ, pɩlakɩ ɛyaa hʋnʋm nɛ pɔtɔ se         
pe‑piya ɩtalɩ lona ana a‑taa. Kʋmʋ ɖɔɖɔ wɩlɩyaa nɛ 
kɩkɔna takayɩsɩ sakɩyɛ sukulinaa taa. 

Petiyi ɖa‑caanaa, petiyi‑ɖʋ; ɖɩtaayele nɛ patasɩ 
tiyuu ɖe‑piya. Pʋ‑yɔɔ mɔntɔŋ se paa caa weyi lɛ, ɛ‑ɛza 
efe. Paa haɖaa mba pa‑taa lɛ, ɛyaa ɛza ekuli. Komina 
ɛkpaɣ paɣtʋ nɛ tɩmakɩ mba pekiziɣ paawokina pe‑piya 
sukuli yɔ. 

Yee ɛyaa tɩŋa ɛkpaɣ paɣtʋ nɛ powona pe‑piya   
sukuli yɔ, pɩnzɩ pasɩ taa lɛ, ɖɩkaɣ hɛzʋʋ. Ɖɩɩtasɩɣ kɛnaʋ 
mba pasʋlʋmʋʋ yɔ; ɛlɛ ɖɩkɛɣ mba pahaɣ yɔ. Ɖɩɩtasɩɣ  
kɛʋ mba pɔɖɔŋ naŋgbanzɩ yɔ, ɛlɛ ɖɩkɛɣ mba pacakɩ 
kpokponaa nɛ lɔɔɖa yɔ. Tɛʋ fema, ɖɩkʋyɩ nɛ ɖɩsɩŋ        
ɖa‑naŋgbanzɩ taa, ɖɩlʋ nɛ sukuli tʋma ɖɛnɩ ɛsɩndaa nɛ 
cee nɔɔyʋ ɛtaatasɩ tɔɔʋ tulutu. 
    Mayʋ: LESSAH Bassakilinam 

Piya cikpesi nɩmaŋ ɖɛʋ tɔm 
 
 

 

Ɖɛ‑ɛjaɖɛ taa cɩnɛ, 
piya sakɩyɛ yeki sukuli 
nɛ tʋma kpɛlɩkʋʋ nɛ 
peseɣ pɛɖɛɣ "ageege". 

Pɩtalɩ lakɩŋ fenaɣ taa ŋwolo tɛtʋ ndʋ payaɣ se 
Halʋkpaɣbʋndʋ yɔ tɩ‑taa nɛ ŋna yɔ, pɩlakɩ‑ŋ pʋtɔdɩyɛ.  
Halaa nɛ abalaa sɔsaa nabɛyɛ ŋnaɣ ɖɩsɩ taa. Piyapelisi  
nɛ piya evelisi ku ɖama nɛ pɛɖɛɛ Niijeeriya se pañɩnɩɣ 
liidiye. 

Ɖɩpɔzʋʋ ɖɑ‑tɩ se yee pʋwɛ mbʋ ɛbɛ pɩkaɣ tɛmnaʋ? 
Ɛyaa maɣzɩɣ nɛ pahaɣ pa‑tɩ toovenim se: kʋñɔŋ wɛ    
ɖɛ‑ɛjaɖɛ taa, tʋma fɛyɩ, paa piya ɩlabɩ sukuli pɩwazɩɣ‑wɛ 
we? Halɩ lɛlaa laba palɩɩ pacaɣ ɖɩsɩ. Pʋyɔɔ lɛ, piya ɩyɛlɩ 

nɛ sɩkɔna liidiye, kaŋcɩnaa, kpokponaa, pɩsaŋ, ñanzɩ nɛ 
wondu lɛɛtʋ ndɩ ndɩ nɛ pɩwazɩ‑wɛ. 

Paatasɩɣ maɣzʋʋ piya wezuu nɛ cee wayɩ mbʋ 
pɩɩtɛmna yɔ pʋ‑yɔɔ. Pɩɩheyiɣ‑wɛ natʋyʋ. Ŋgʋ asayʋʋ 
sɔsɔʋ wɛ nʋmɔʋ ŋgʋ kɩ‑taa siŋŋ; Piya sakɩyɛ pɩsɩɣ   
pɔkɔŋna kʋdɔmɩŋ sɔsɔŋ sɔsɔŋ. Pa‑ñɩma tɛŋ liidiye sakɩyɛ 
wɛɛkʋʋ pɔ‑yɔɔ lɛ pasɩ. Pinde pɩnaɣ taa ɖipima sakɩyɛ 
mbʋ halʋkpaɣbʋndʋ peeye. Pɩlakɩ mbʋ lɛ pɩcɛyɩ‑m siŋŋ 
nɛ mamaɣzɩɣ se pʋwɛɛ se ɖʋlʋ. 

Sɔnɔ sɔnɔ lɩmaɣza ɖeke koŋ wena ɛyaa ñʋŋ taa. 
Ŋgʋ mbʋ pɔkɔŋna nɛ pa‑nʋmɔʋ ŋgʋ kɩ‑taa pazɩ yɔ, 
pɛpɛdɩɣ nɛ payakɩ tɔɔnaɣ nɛ pɔtɔkɩ. Pɩtɛŋ nɛ paanaɣ   
pala ɛzɩma lɛ pasʋʋ mɩlɩm taa: pɛcɛzɩɣ ɛyaa hɛɛ hayɩm 
taa, pokuu maŋ fɛɛŋ taa, pakpakɩɣ halaa ɖeɣsi; Pɩpɩsa 
tɔm sɔsɔtʋ ɛyaa tɩŋa payɩ tɛtʋ taa. Pʋwɛ pɩtɩŋa payɩ 
pɩlakɩ mbʋ ɛlɛ, ɛyaa wɛɛ potuyuu pe‑piya se pɛɖɛɛ 
pɔkɔna‑wɛ ñɩm. Sɔɔndʋ lɛɛtʋ ndʋ tɩkɩlɩ‑m kpaʋ yɔ lɛ se 
ɛyaa panɛ wiɖiye paakɔŋna‑ɖʋ hɔzɩŋ nɛ pakʋ‑ɖʋ? 

Taabalaa pʋwɛɛ se ɖikuli ɛsa tɔm ndʋ tɩ‑yɔɔ. 
Pɩtɛkɛ mbʋ leema lakɩ sukuli nɛ cee wayɩ paalɛdɩ       
ɖo‑lone taa nɛ puwona ɖɛ‑ɛjaɖɛ nɛ ɛsɩndaa?  

Mentendiɣ kewiyaɣ taa sɔsaa, kantɔɔnaa awiya, 
haɖaa nɖɩ nɖɩ taa awiya nɛ tɛtʋ ɛsɩndaa wobu ñʋndtɩnaa 

se pañaɣ pana nɛ ɖɩta nɔɔ tɔm kaɖɛ ñɩndʋ ndʋ tɩ‑yɔɔ. 
Pɩtɛkɛ mbʋ pʋɖʋzʋʋ‑ɖʋ. Nabɛyɛ kaɣna lɩʋ nɛ ajɛyɛ lɛɛna 
taa nɛ pɔkɔɔ peɖiyi ɖe‑piya nɛ ɖɛ‑sɛyɩnaa. Mbʋ pʋyɔɔ yɔ 
pasɩkɩ pɛtɛŋ nɛ mba pɩkazɩ pazɩ yɔ, paba tala sukuli se 
pɛ‑ɛsa ekuli nɛ pawazɩ pɛ‑ɛjaɖɛ… Hayi…, pʋwɛ sɔɔndʋ. 
 

     Mayʋ: HƐƐMƲƲ Abalo 
 

Ɛzɩma ɖɩla nɛ ɖɩlɩɩ kɩlaʋ laʋ taa 
Ɛsɔ labɩ kedeŋa lɛ, ɛma Adam nɛ ɛla nɛ Adam ɖoo 

nɛ ɛlɩzɩ e‑sinaɣ nɛ papɩsɩ ɛyʋ nɛ ɛ‑halʋ nɛ pɛwɛɛ kadaɣ 
taa fɛɛɛ nɛ pɔtɔkɩ tɩŋ pee wena awɛ kadaɣ taa yɔ atɩŋa.  

Ɛlɛ eheyi‑wɛ se pataatɔɔ hɛkʋ taa tɩʋ pee. Satanɩ 
na se Adam nɛ ɛɛv pɛwɛ leleŋ taa lɛ, ewolo ɛcɛtɩ‑wɛ se 
pɔtɔɔ pee ana pɩɩlakɩ pʋyʋ, pɛ‑ɛsa kuluu nɛ papɩsɩ 
ɛzɩ Ɛsɔ yɔ. 

Peeye paba tɔɔ tɩʋ ŋgʋ ki‑pee nɛ pɛ‑ɛsa kuli nɛ 
panaɣ se pɛwɛ ndaakpeɖe nɛ fɛyɛ kpa‑wɛ nɛ pese pɛmɛlɩ 
mbʋ pʋyɔɔ yɔ payʋsɩnɩ Ɛsɔ.  

Ɛsɔ na pa‑pɩtɔdɩyɛ nɛ ɛkʋ kpɩnɛ nɛ ɛla kɩlaʋ nɛ  
puhuuzi pa‑kɩwɛɛkɩm yɔɔ. Pʋyɔɔ Ɛsɔ ɖʋwa se pala kɩlaʋ 
nɛ puhuuzi ɛyaa kɩwɛɛkɩm yɔɔ. Satanɩ kʋɖʋm ɛnʋ 
ɛmaɣzɩɣ Ɛsɔ nɛ ɛcɛzɩɣ ɛyaa se ɛnʋ lɛ Ɛsɔ nɛ ɛyaa pazɩ‑ɩ 
tɩŋʋʋ nɛ palaɣ nɛ ɛñɔʋ calɩm.  

Satanɩ nazɩɣna ɛyaa, ɛnʋ ɖɔɖɔ pɛlɩɣna‑wɛ kpɩna 
wena palaɣ nɛ ehiɣ ɛñɔɔ calɩm yɔ, nɛ pʋcɔ eyebi‑wɛ yɔ. 
Ɛsɔ na ɛyaa siziŋ nɩʋ lɛ, etiyi ɛ‑pɩyalʋ ɛgbamɩyɛ pɩɣa  
Yesu se ɛkɔɔ ɛlaa kɩlaʋ nɛ ɛkpɛdɩ ɛ‑calɩm nɛ weyi etisaa 
lɛ, ɛtaatasɩ laʋ. Ɛtɩŋɩ Yesu ɛnʋ ɛ‑wayɩ ɛlɩɩ satanɩ nesi taa 
nɛ ɛhɛzɩ naŋ, heŋ, pʋŋ, kalimee nɛ mbʋ pɩtɩŋa payɩ 
eleeu pɔzʋʋ ɛyaa yɔ pɩ‑taa. Koobu meyeki nɛ ŋnɩɩ ɖeu se 
ye ŋtɩŋɩɣ Satanɩ yɔ ŋwoki lone ɛzaayɛ nɖɩ Ɛsɔ ñɔɔzaa nɛ 
ɛɖaŋnɩ‑ɩ yɔ.  

Piyele ŋdisaa nɛ ŋtɩŋɩ Yesu yɔ, ŋwoki laŋhɛzɩyɛ 
lone nɖɩ Ɛsɔ ñɔɔzaa nɛ ɛɖaŋna e‑piya yɔ. Man‑caa,   
Mon‑ɖoo man‑ɖalʋ, me‑neu la lɩmaɣza camɩyɛ nɛ ŋlɩɩ 
satanɩ nesi taa. 
         Mayʋ: BATCHASSI Kadja 

Mɩlɩm tɔm 
 
 

 Evebu nɔɔyʋ payaɣ Ñamtʋ. Ɛ‑tɛ wɛ Sada. Ñamtʋ 
wɛ ɖoŋ nɛ alaafɩya camɩyɛ nɛ ɛlakɩ haɖaʋ tʋmɩyɛ ɖeu. 
Ɛɛpɛŋgɩɣ ɛyaa tɛtɛ. Ɛsɛɣ ɛyaa sʋtʋyaa ɖɔɖɔ ɖeu. Ɛsɔɔlɩ 
tɔɔnasɩ ndɩ ndɩ hayʋʋ ɛ‑hayɩm taa. Ñɔɔsɩ fɛyɩ ɛ‑tɛ. 
Ñamtʋ caa nɛ e‑ɖoo kpɛlɩkɩ‑ɩ lɔŋ kɩbaŋ. E‑liɖe taa ñɩma 
saŋ‑ɩ ɛ‑pana ñaɣʋ yɔɔ. Evebu ɛnʋ ɛwɛna halaa naalɛ nɛ 
piya loɖo. Pɩnaɣ kudoku naalɛ taa ɖeyi ɖeyi ɛkpaɣ        
ɛ‑halaa. Sɔnɔ Ñamtʋ wɛnɩ pɩnzɩ ɛzɩ niidozo nɛ  
kagbaaŋzɩ yɔ. 

Ñamtʋ wezuu caɣʋ pazɩ wɛɛkʋ 
 Ɛbɛ yɔɔ kɩpazɩ wɛɛkʋ? Ñamtʋ sʋʋ taabalaa 
kɩdɛkɛdɩŋ nabɛyɛ camnɩyɛ taa. Pɛwɛ ɛyaa naadozo nɛ 
pɩtasɩna ɛnʋ. Taabalaa panɛ pe‑wezuu caɣʋ wɛɛkaa. 

Palɩɣ lɛ, paacaɣ pɔ‑yɔɔ ɛwɩɩ. Pɛkpɛlɩkɩ fendu, sʋlʋm 
kpaŋgʋʋ nɛ mɩlɩm. Ñamtʋ sʋʋ pa‑taabalɩyɛ taa nɛ 
pɛkpɛlɩkɩ‑ɩ mbʋ ɖɔɖɔ. Ɛyaa panɛ sʋlʋm pɛŋ tɛɛ, faaɖɩnaa 
nɔnɔsɩ tɛɛ panaɣ‑wɛ. 

Ñamtʋ ñɩma lɛɣtʋ tasʋʋ 
 Nɔɔnɔɔ yɔ Ñamtʋ wezuu lɛɛza. Ɛ‑taabalaa   
kpɛlɩkɩ‑ɩ wezuu caɣʋ kɩfalʋʋ. Ɛsʋ fendu, sʋlʋm nɛ mɩlɩm 
pa‑taa. Pʋ‑yɔɔ ɛ‑caa nɛ e‑ɖoo paya‑ɩ tanaŋ cu nakʋyʋ tɛɛ 
paka ɛ‑ñʋʋ taa siŋŋ se eyele nʋmɔŋ kɩdɛkɛdɩŋ weyi ɛwɛ 
ɛtɩŋgɩɣ yɔ. Ɛlɛ Ñamtʋ eewelisiɣ ndʋ pɔyɔɔdʋʋ yɔ. 
Ɛɛtasɩɣ hayʋʋ nɛ ɛmɩlɩɣ nɛ ɛtɔkɩ ɛzɩ ɛ‑taabalaa yɔ. Ñɔɔsɩ 
nɛ you nɛ kʋdɔmɩŋ pazʋʋ Ñamtʋ ɖɩɣa taa. Ñamtʋ kizi    
ɛ‑ñɩma lɔŋ tasʋʋ mbʋ pʋyɔɔ yɔ ɛmaɣzɩɣ se ɛlaba ɛyʋ 
sɔsɔ ɖɔɖɔ ɛzɩ mba yɔ. Poduu eduuye se "Haɣ kilebaɣ 
ɛɛnɩɣ ka‑tʋ hɩlaɣ". Ñamtʋ wɛɛ ɛɖʋʋ ɛ‑nɩma fɛyɛ. 

Ñamtʋ mɩlaa se ɛcalɩ ɛ‑hɔʋ 
 Ñɔɔsɩ sʋ ɛyʋ ɛnɛ ɛ‑hɔʋ taa siŋŋ. Halaa nɛ piya 
paanaɣ se pɔtɔɔ. Kɩyakʋ nakʋyʋ lɛ, piya wɛɛ siwiliɣ  
ɖɩɣa kɔdɔ kɔdɔ mbʋ pʋyɔɔ yɔ ñɔɔsɩ pɩ‑sɩ. Pa‑caa Ñamtʋ 
taŋ ɛsa yem. Tɔɔnaɣ fɛyɩ, ɛɛnaɣ se ɛla ɛzɩma. Abalʋ 
nɔɔyʋ hayɩ kɛtʋʋ tɛyɛ yɔɔ. Ɛ‑hɩɖɛ lɛ Hodaabalʋ. Peeye 
Ñamtʋ kpaɣ tacibeɣa, ɛkpaɣ nʋmɔʋ se ewolo ɛmɩlɩ 
abalʋ ɛnʋ ɛ‑kɛtʋʋ nɛ ɛkɔna piya salɩ.  

Ɛtalɩ hayɩm taa lɛ, ɛcɔna kpɛɛɛ, ɛɛnaɣ nɔɔyʋ lɛ, 

ɛkʋɖɩ kɛtʋʋ nɛ ekpena. Hodaabalʋ woba ɛ‑hayɩm taa lɛ 
ɛnaɣ pamɩlɩ kɛtʋʋ. Peeye pɩcɛyɩ‑ɩ pɩŋŋ nɛ ɛpɔzʋʋ ɛyaa se 
ɛna se amɩlɩ ɛ‑kɛtʋʋ. Paa weyi ɛtana. Ñamtʋ weyi ɛmɩlaa 
yɔ ɛlɛ ɖɔɖɔ se ɛtana kpem. Abalʋ ɛnʋ se yee mbʋ malakɩ 
mbʋ mansɩma yɔ. Ñamtʋ calɩna yɔɔdʋʋ se ɛɛ: la. 
Hodaabalʋ pɩsɩ ɛ‑kɛtʋʋ hayɩm taa ɛla fadɩŋ.  

Ñamtʋ sʋ kʋdɔŋ taa 
 Pɩlaba alɩwaatʋ cabɩ lɛ Ñamtʋ hɩnɩ kʋdɔŋ, ehuu 
lɩm yem cɩbɩ, ɛ‑halaa nɛ e‑piya paanaɣ se pala ŋna.     
Powolo peheyi ɛ‑ñɩma nɛ paba wolo pakpaɣ‑ɩ powona 
kɔ laɖaa nɛ fɛɖaa pɛ‑tɛ kʋdɔŋ ɛɛcɛkɩ, pɩkpa ɖoŋ kɩkpaʋ. 
E‑nee pazɩ tɔlʋʋ kʋɖʋm kʋdʋm. Ñamtʋ pɩsɩ canaɣ. 
Ñamtʋ nɛ hɔʋ taa ñɩma pasʋʋ asɛyʋʋ pɔʋ taa. Ɛpɩsɩ ɛjam 
nɛ ɛɛpɩzɩ nabʋyʋ labʋ. 
 Ñamtʋ pazɩ ɛ‑tɩ tɔm pɔzʋʋ kʋɖʋm kʋɖʋm se: 

‑ Malakaɣ tʋmɩyɛ camɩyɛ lɛ aya‑m fendinaa, 
mɩlaa, sʋlʋm kpaŋgɩyaa taa? 

‑ Akaɣ labʋ tʋmɩyɛ nɛ ɛcalɩ mɔ‑hɔʋ taa ñɩma yɔ? 
‑ Le mankaɣ sɩʋ fɛyɛ man‑canadʋ tʋnɛ tɩ‑taa? 
‑ Ɛbɛ yɔɔ ma‑ñɩma kam ma‑ñʋʋ taa mantanɩɩ? 
Ñamtʋ pɔzaɣ ɛ‑tɩ tɔm ndʋ tɩ‑tɩŋa ɛlɛ ɛɛnaɣ cozuu. 

Ɛsʋ asɛyʋʋ pɔʋ taa. Koobiya ɖise mɩlɩm nɛ kɩwɛɛkɩm 
lɛɛbʋ nɛ pɩtaakɔɔ pɩtɔɔ‑ɖʋ. 
     Mayʋ: KABLI Anakpa 

Piya sukuli wonaʋ tɔm 
Taabalaa mba mɩ mɩtɩŋa payɩ ɩkalɩɣ tɔm tʋnɛ yɔ, 

ɩmaɣsɩ tɩ‑yɔɔ camɩyɛ nɛ ɩna wazaɣ tɔm natʋyʋ nɛ 
pɩwasɩ‑mɩ. 
 Abalaa, halaa, piya‑mɩ, ɩcɔnɩ sɔnɔ ɖɛ‑ɛjaɖɛ huu nɛ 
ɩna. Sɔnɔ paa le kedeŋa yɔɔ cɩnɛ pɔyɔɔdʋʋ piya sukuli 
wonaʋ tɔm. Pʋwɛ ɖeu se paa weyi lɛ, ɛkpaɣ ɛ‑pɩɣa yaa 
ɛ‑pɛlɛ nɛ kaɖʋʋ ɛ‑wayɩ ɛ‑tʋmɩyɛ taa nɛ kasɩŋnɩ‑ɩ; mbʋ 
lakɩna nɛ lɛlaa wɛɛnɩ tɔɔnaɣ pɩdɩtɩɩfɛyɩ nɛ lɛlaa wɛɛna 
liidiye pa‑katadaɣ taa. Pʋwɛ ɖeu se paa mɩ‑taa weyi lɛ, 
ɛla mbʋ ɛ‑laŋɩyɛ pɔzʋʋ‑ɩ yɔ. Ɛlɛ, ɩcɔnɩ sɔnɔ ɛjaɖɛ nɛ ɩna 
ɛzɩma mbʋ ɖɩɖɛɣnɩ ɛsɩndaa yɔ nɛ ɩna se mbʋ ɖɩlakɩ yɔ 
pʋñɔɔzʋʋ‑ɖʋ yaa pʋɖʋzʋʋ‑ɖʋ. Lɛɛlɛɛyɔ ɛjaɖɛ nɖɩ ɖɩwɛ  
ɖɩ‑yɔɔ sɔnɔ yɔ, sukuli wakɩnɩ sɔnɔ. Mbʋ pʋyɔɔ yɔ yee 
lɛɛlɛɛyɔ mi‑piya ɩɩlakɩ sukuli se sɩwɛnɩ lɔŋ kɩpaŋ ɛjaɖɛ 
yɔɔ cɩnɛ yɔ, pʋwɛ ɛzɩ sɩwɛ salaka taa yɔ mbʋ pʋyyɔɔ yɔ 
paasɩŋ natʋyʋ ɖoli. 
 Yee ɖe‑piya ɩlakɩ sukuli nɛ sɩwɛɛ lɔŋ nɛ sɩtɩlɩ ɛjaɖɛ 
yɔɔ mbʋ pʋwɛɛ yɔ, cee nɛ kife lɛ, mba kaɣnɩ kɛʋ 
ñʋndɩnaa ɖɛ‑ɛjaɖɛ taa nɛ pɩsɩnɩ‑ɖʋ. Mba kaɣnɩ ɖɔkʋʋ 
tʋma wena palakɩ nesi tɛɛ yaa komina taa yɔ. Piya nzɩ 
sɩ‑ɛsa ekuli lɔŋ yɔ nzɩ pamʋʋ komina tʋma taa, ɖɔɖɔ lɛ, 
lɛɛlɛɛyɔ pʋcɔ pɩɣa nakɛyɛ kpɛlɛkɩ tʋmɩyɛ nɛ kɛtɛ nɛ 

kamʋ ka‑sɩmtʋ takayaɣ lɛ, pʋpɔzʋʋ‑kɛ se kamʋ sukuli 
cikpeluu taa kɛtɛzaɣ ɖaŋ taa takayaɣ nɛ pɩha‑kɛ waɖɛ  
nɛ pamʋ‑kɛ nesi taa tʋmɩyɛ taa. 
 Ɛjadɛ dɩnɛ dɩ‑taa sɔnɔ pɩfɛyɩ se padʋ kɩtɛyʋʋ 
nakʋyʋ abalɩbɩɣa nɛ halɩbɩɣa pɛ‑hɛkʋ taa sukuli hɔɔlʋʋ 
taa mbʋ pʋyɔɔ yɔ halɩbiya nɛ abalɩbiya pɛwɛna lɔŋ 
kʋɖʋmɩŋ yaa kɩmaŋ. Yee ɖɩcɔŋnɩ komina taa yɔ, halaa 
nɛ abalaa palakɩnɩ tʋmɩyɛ. Halaa pɩsɩɣ pɛkɛ "ministre" 
yaa paɣtʋ lɩsɩyaa, sɔɔjanaa yaa ɛjɛyɛ ñʋndɩnaa yaa tɔm 
hʋyaa kɩbama yaa wɩlɩyaa ɖɛ‑ɛjaɖɛ taa. 
 Caanaa, ɖonaa, piya, ɖɩtaaleɣyi kpem; ɖɩñaɣ pana 
nɛ ɖɛ‑ɛjadɛ ɖɛɛnɩ ɛsɩndaa nɛ kʋñɔndʋtʋ ɛtaakɔɔ pʋkʋ‑ɖʋ. 
Pɩɣa nakɛyɛ pɩsɩɣ kala sukuli kɛ‑ɛjaɖɛ taa nɛ kɛɖɛɛ lɩm 
nɛ wayɩ yaa anɩsaayɩnaa tɛ nɛ kɛtɛsɩ‑kʋ peeye nɛ kapɩsɩ 
kɔkɔɔ nɛ kɛkpɛlɛkɩ ɖɛ‑ɛjaɖɛ taa samaɣ tɩŋa payɩ. Piya 

lɛɛsɩ ɛsa kuluu haɖaʋ yɔɔ nɛ pɩsɩnɩ‑ɖʋ huɖe tɔm hɔɔlʋʋ 
yɔɔ, lɛɛsɩ ɛsa kuluu ɖɔɖɛ nɛ tɔnʋʋ taa kpedaɣ hɔɔlʋʋ yɔɔ 
nɛ pɩya ɖa‑maɣmaɣ ɖa‑ñʋʋ. 
 Nɔɔyʋ ɛtaatɔ se man‑pɩɣa lakɩ sukuli se kowolo le. 
Paa weyi nɛ ɛ‑ñʋʋ leleŋ. Sukuli sɩŋnɩ lɛlaa nɛ pɛkɛ awiya 
ɛzɩ pʋmʋnaʋ yɔ nɛ nɔɔyʋ ɛɛpɛɛŋɩɣ‑wɛ tɛtɛ. 
 Pʋ‑yɔɔ lɛ, evebiya, pɛlaa, piya, ɖɩñaɣ pana nɛ 
ɖɩwɛnɩ ñɩm nabʋyʋ komina taa. Manawa se paa mɩ‑taa 
weyi lɛ, ɛlakɩ mbʋ pʋpʋ wɛ deu yɔ e‑wezuu caɣʋ taa, 
sɔɔndʋ ɛtaakpa mɩ‑taa nɔɔyʋ nɛ ɛ‑pɩɣa sukuli wonaʋ 
kaʋ. Ɛsɔ caa piyuu ɛsɩnɩ‑mɩ mɩ‑pana ñaɣʋ taa yoo! 
      

     Mayʋ: AMAKE Evabou 
 

"Nigeria" wobu tɔm 
 Pɩkpaɣʋ nɛ pɩnzɩ nasɩyɩ nɛ pɩkɔɔ pɩsɩnɩ sɔnɔ yɔ 
Togo taa evebiya, pɛlaa nɛ piya peyeki sukuli nɛ pɛɖɛɣ 
Benin, Nigeria, Ghana se pacazɩ ñɩm. Haɖaa piya yeke 
wokina. Powoki pahayɩɣ paba nɛ peyeki pɛ‑tɛ nɛ paba 
tɛzɩɣ pɩsʋʋ ñɩm tɩnaa. Powoki pala pɩnaɣ pilim tʋmɩyɛ, 
hɛzʋʋ fɛyɩ. Paakɔŋ lɛ, mba pɛwɛ ɖoŋ haɖaʋ taa yɔ, 
pʋtɔma yɔ, "ɔga" cɔlɔ lɛ, e‑liidiye lɩ ɛzɩ kudokiŋ taŋga nɛ 
nasɩnaza yɔ. Ɛlɛ "ɔga" kpaɣ kudokiŋ nasɩlɛ nɛ ɛyabɩ‑ɩ 
kpokpo. Ɛlɛ tɛɛ ñɩma kancɩ nɛ "wideo" pʋwɛɛ mbʋ tibu 

yɔɔ. Piyele mba pahayɩɣ‑wɛ pa‑hayɩm taa yɔ, pakʋŋ 
tɔɔnaɣ nɛ pɛpɛdɩ lɛ, liidiye ɛgbaŋ ɛgbaŋ paba ñehikiɣ. 
Ɖa‑kʋñɔndʋtʋ taa lɛ, payaba‑ŋ kpokpo yaa kancɩ yaa 
pɛcɛla‑ŋ liidiye kudokiŋ mɩnʋʋ yɔ, ŋkɔŋ ŋtalɩ lɛ, ña lɛ 
wiyaʋ. Ña‑ñɩma taa nɛ leleŋ ɖɔɖɔ mbʋ pʋyɔɔ yɔ wiɖiyi 
patanada mbʋ. Pɩɩlakɩ kɩyakɩŋ naalɛ lɛ, liidiye tɛma, 
kpokpo wɛɛkaa yaa ɛkɔma ɛmaɣnɩ mɩ‑caanaa taa nɔɔyʋ 
kʋdɔŋ yaa akpadɩyɩtʋ yeba nɛ ɛtahayɩ nɛ pʋɖɔɔ.  
 Nɔɔyʋ kɔnɩnɩ mbʋ kancɩ nɛ pɛpɛdɩ se pɛhɛyɩ kɩma 
wena ɛ‑ñɩma sʋwa yɔ. Pɛpɛdaa nɛ pɛhɛyɩ kɩma nɛ tɛʋ fe 
lɛ, pa‑ɖɩɣa ñaɣ miŋ. Kʋñɔŋ tawaa. Mbʋ pɩkɩlɩ kpem nɛ 
pʋwɛɛ wiluu yɔ lɛ se: "Ɔga" waa cɛlɩɣ‑wɛ tabakʋʋyaɣ nɛ 
pɔñɔʋ se pahayɩ nɛ pɩtaanɩɩ‑wɛ. Pɔkɔŋ cɩna lɛ, palaŋa 
kpa ɖɔŋ nɛ pa‑ñʋŋ taa wɩlɩ kaŋ kaŋ se suŋ yɔ. Paa 
ŋyɔɔdʋʋ suwe? piiheyiɣ‑wɛ natʋyʋ. Maatɔŋ se pɩtawazɩ 
kpaagbaa kpem. Lɛlaa kɔnaa nɛ pʋwazɩ‑wɛ, ɛlɛ pɔtɔɖɔɔ. 
Pɔkɔŋ mbʋ nɛ pasɩna tɔɔʋ mbʋ caanaa wɛna pazɩ yɔ nɛ 
pɩtɛ lɛ, pɛɖɛɛ papɩsɩ nɛ peyele‑wɛ ñɔɔsɩ taa. 

Ɛbɛ laba nɛ ɛyaa yeki pe‑piya nɛ sɩɖɛɣ ajɛya lɛɛna 
taa? Togo taa kʋñɔŋ wɛɛ. Tɔɔnasɩ fɛyɩ liidiye. Ɛlɛ wondu 
tɩŋa wɛ liidiye siŋŋ. Ŋkpaɣ ñɔ‑tɔɔnaɣ nɛ ŋpɛdɩ pɩtɩŋa, 
pɩɩtalɩɣ‑ŋ nɛ ŋya kɔyɛ maɣmaɣ. Piyeba lɛ, haɖʋ ɛɛɖɛɣnɩ 
ɛsɩndaa. 

Mayaɣ Togo piya tɩŋa payɩ se ɖɩpɩsɩ ɖɩkɔɔ nɛ 
ɖɩcaɣ ɖɛ‑tɛ, ɖɩlɛɛzɩ lɩmaɣa nɛ ɖɩwɛɛ nɔɔ kʋɖʋmaɣ nɛ 
ɖɩñɔɔzɩ ɖɛ‑ɛjadɛ pʋwɛɛ camɩyɛ nɛ pʋwɛɛ ɖeu. Mbʋ 
pʋyɔɔ yɔ, ɛyaa wɛʋ nɛ lɛlaa tɔkɩ kʋñɔŋ nɛ lɛlaa wɛɛ leleŋ 
taa yɔ pɩfɛyɩ camɩyɛ. 
 Koobiya Togo piya ɖa, ɖɩsɩnɩ ɖama nɛ paapɩkɩlaa 
yɔ, paa weyi ɛwɛna mbʋ ɛcaɣnɩ wezuu yɔ. 
 

     Mayʋ: AWADE Toï 
 

Pɛlaa hɔsɩ lɩzʋʋ tɔm 
 Pɛlɛ nɔɔyʋ kɛwɛna nɛ payaɣ‑ɩ se Piyaalʋ. Ɛwɛ  
ma‑ɖɩɣa cɔlɔ kpam. Pɛlɛ ɛnʋ ɛkɛ sukulibɩɣa nɛ ɛpazɩ 
yɛlʋʋ kpem nɛ pɔyɔɔdʋʋ ɛɛnɩɣ. 
 Piyaalʋ kɛ pɛlɛ nɛ ɛlakɩ sukuli. Piyaalʋ kɛ ɖɔɖɔ 
pɛlɛ weyi ɛ‑ñʋʋ taa wɛ ɖoŋ yɔ. Kɩyakɩŋ tɩŋa lɛ ɛyʋ 
eewoki ɖɩɣa nɛ ɛmaɣna‑ɩ mbʋ pʋyɔɔ yɔ ɛwɛna evebiya 
tɛ. Ŋŋnaɣ ɛɖɔŋ e‑ɖeke ɖoli. Ɛlɛ ɛ ɛnɩ nɛ evebu. Kɩyakɩŋ 
tɩŋa lɛ e‑ɖoo paŋnɩ‑ɩ yaʋ nɛ ɛkalɩɣ‑ɩ nɛ ɛtasɩɣ‑ɩ lɔŋ 
sakɩyɛ. Ɛlɛ pɩtɛzɩɣ kpaʋ ɖoŋ kɩkpaʋ. Eeɖou ɖoo taa       
e‑kuduyuu tɛɛ kpa. E‑ɖoo tasɩ‑ɩ yaʋ nɛ eheyi‑i se: 
Piyaalʋ! Mɔyɔɔdʋʋ nɛ mantazɩɣ‑ŋ lɛɣtʋ nɛ ŋŋnɩɣ yɔ,   
ñɔ‑cɔlɔ lɛ. Hayitu labʋ kɛnɩ sɩm. Kʋdɔmɩŋ ndɩ ndɩ wɛ   
pɩ‑taa nɛ pɩkʋʋ ɛyaa. Kʋsʋʋ taa lɛ casaɣ wɛɛ nɛ pɩkɩlɩna 
siidaa nɛ kʋdɔmɩŋ sakɩyɛ ɖɔɖɔ wɛɛ. Hɔsɩ nzɩ ŋdɩɖʋna yɔ  

sɩkpaɣ‑ŋ ɖɔɖɔ. Ma lɛ mɔnsɔɔla‑ŋ pʋyɔɔ manpaŋna‑ŋ yaʋ 
nɛ mantasɩɣ‑ŋ lɔŋ ɛnɛ. Ñɔ‑cɔlɔ lɛ. Piyaalʋ tanɩɩ nɛ ɛwɛɛ 
nɛ ɛyɛlɩɣ kɩyakɩŋ tɩŋa. Abalɩbiya paŋna sʋʋ ɖɩɣa nɛ 
palɩɣ. 

Kɩyakʋ nakʋyʋ wiye lɛ piyaalʋ se: pɩwɩɣ‑ɩ nɛ 
ɛpaŋnɩ tɔʋ. Hɔɔ kpa‑ɩ lɛ. Ɛɛcaɣ se nɔɔyʋ ɛna. Ɛpazɩ caʋ 
kɔ nɛ ɛñɔʋ se ɛlɩzɩ hɔɔ ŋga. Ɛpɔzʋʋ nɛ peheyiɣ‑i se ɛlɩzɩ. 
Ɛlɛ ɛpaŋnɩ ñɔʋ kɔ ɛlɛ pɩɩlɩɣ. Pɩnɩ‑ɩ nɛ ɛpazɩ evebiya mba 
mba ɛcɔwaɣ pɛ‑tɛ nɛ pasʋnɩ‑ɩ yɔɔ cɔʋ. Ewoki weyi ɛ‑tɛ 
eheyi‑i se: Ñaɖʋna‑m hɔɔ ɛlɛ se. Maasɩŋ pɩ‑yɔɔ. Ɛlɩɩ nɛ 
ewolo lɛlʋ tɛ. Ɛlɛ la mbʋ ɖɔɖɔ. Ɛcɔɔ patɩŋa payɩ pɔ‑yɔɔ. 
Ɛlɛ nɔɔyʋ tamʋ hɔɔ ŋga. 

 Piyaalʋ se: Ɛzɩ malɩzɩ‑kɛ nɛ pʋcɔ mɛhɛzɩ. Piyaalʋ 
kʋyɩ nɛ ɛɖɛɛ halʋ nɔɔyʋ cɔlɔ. Mbʋ pɔyɔɔ yɔ peheyi‑i se 
ɛlɩzɩɣ hɔsɩ. Halʋ ɛnʋ ɛcaa kɔyɛ nɛ ɛcɛlɩ‑ɩ, ɛñɔɔ nɛ ɛpɛlɩ‑ɩ 
liidiye se ɛhɛyɩ. Ɛtɩpɩzɩ ɛhɛyɩ nɛ ɛɖɛɛ ekpe se kɩyakɩŋ 
naadozo taa lɛ pɩlɩɣ. Piyaalʋ hɩnɩ e‑kuduyuu tɛɛ. Tɛʋ 
fema lɛ piyaalʋ talɩɩ. E‑ɖoo ñɛwɛ yɛm se ɛɖɛ yɛlʋ ɛzɩ 
ɛtɩɩɖɛɛʋ yɔ. 
 Piyaalʋ wɛ kuduyuu tɛɛ nɛ calɩm wɛɛ nɛ  
pikpeŋni‑i. E‑ɖoo kʋyɩ nɛ ɛɖɛɛ tɛyɛ yɔɔ ɖɑsɩ caʋ. Ɛpɩsaa 
nɛ ɛkɔɔ lɛ, pusuma ɖɩɣa yem kɛtɛ kɛtɛ. Piyaalʋ ñɛwɛɛ 
kuduyuu tɛɛ nɛ calɩm pɩyɩɣnɩ‑ɩ nɛ ɛ‑ɛsa yɔɔ wɛɛ nɛ 
pʋcɔʋ. Pɩtaza ɛzɩ ɖanaɣ ñɩɣtʋ 17h yɔ lɛ, pɩnɩ e‑ɖoo nɛ 
ɛtɔ se: ee! mɛn‑pɛlɛ ɛnɛ lee ɛwɛɛ nɛ ɛtɩkɔmta? 
Mantɩɩwoki mantʋlɩ e‑kuduyuu nɔɔ nɛ mana. E‑ɖoo 
woba nɛ ɛtʋlɩ lɛ, ɛna Piyaalʋ hɩnaa. Ɛ‑ñalʋʋ yɔɔ nɛ calɩm 
su kuduyuu tɛɛ ɖo. Piyaalʋ ɖoo ma kubuka nɛ ɛyaa 
ɛyaa. Pɔkɔɔ pakpaɣ Piyaalʋ nɛ powona fɛɖaa tɛ. Piyaalʋ 
sɩkɩ nɛ efeŋ. Fɛɖaa la hɛɛ nɛ pɛtɛzɩ lɩzʋʋ. Fɛɖaa fɛbɩ‑ɩ nɛ 
ɛ‑yɔɔ tɛzɩ cɛbʋ. Kabɩyɛ eduuye tɔm se: haɣ ŋga kaanɩɣ 
ka‑tʋ hɩlaɣ yɔ kɛtɛŋna lebu. 
 Piyaalʋ pazɩ yɔɔdʋʋ fɛɖaa tɛ se: wiɖiye, maatazɩɣ 
labʋ hayitʋ tɛ maalɩzɩ hɔɔ. Ye ke‑ɖeke Ɛsɔ ɛha‑m pɩtɛma 
lɛ yoo? Ye kʋsʋʋ kʋdɔŋ nakʋyʋ ɛɛkpa‑m, kɔzɩ kɔzɩ 

siidaa, maalabɩ ɛzɩma? Mon‑ɖoo pamna‑m kpaʋ 
mantanɩɩ ɛ‑tɔm ye maasɩba yaa mon‑ɖoo sɔɔlɩ‑m. 
 Mbʋ Piyaalʋ heyiɣ paa pɛlɛ weyi se: Ye ŋkɛ evebu 
yaa pɛlɛ yɔ, mbʋ ŋlakɩ yɔ pʋwɛɛ ɖeu ɛlɛ, tɩlɩ se nabʋyʋ 
ɖaŋa‑ŋ. 
 Meheyiɣ paa weyi se hɔsɩ lɩzʋʋ fɛyɩ ɖeu.  
 

        Mayʋ: AMAKE M. Joseph 
 

Abalʋ nɔɔyʋ payaɣ se tɔyɩ 
Tɔyɩ sɔɔlɩ sʋlʋm ñɔʋ pɩdɩɩfɛyɩ, ɛtana sʋlʋm yɔ 

ɛɛtɔkɩ mʋtʋ. Tɔyɩ hayɩɣ camɩyɛ ɛlɛ pɩɩwazɩɣ‑ɩ pʋyʋ.    
Powokini ɛ‑tɔɔnaɣ kɩyakʋ pɛpɛtɩ lɛ, ɛmʋ liidiye nɛ ɛtɔɔ 
kɩyakʋ taa peeye kpaagbaa. 

 Tɔyɩ woki kɩyakʋ lɛ, ɖoo hɛkʋ taa ekpeŋ. Ɛ‑caa 
yɔɔdɩ nɛ pɩnɩɩ‑ɩ peeye ɛ‑caa ya ɛ‑ɖalaa nɛ ɛ‑kɔɔnaa tɩŋa 
payɩ nɛ pɔkɔɔ pekpeɣli Tɔyɩ cɔlɔ nɛ peheyi Tɔyɩ se  
sʋlʋm ñɔʋ fɛyɩ ɖeu nɛ patɩŋa payɩ pakalɩ‑ɩ nɛ patasɩ‑ɩ  
lɔŋ sakɩyɛ. Peeye Tɔyɩ kʋyɩ pɛ‑ɛsɩndaa nɛ ɛtɔ se lɛɛlɛɛyɔ 
pɩmaɣa lɛ, sʋlʋm lɛ mɔñɔʋ‑pʋ ɖeu ɩlakɩna ɩla maayeki. 
Peeye ɛ‑ɖalaa tɔm se iyebi‑i haɣ kilebaɣ wɛʋ yɔ kaanɩɣ 
ka‑tʋ hɩlaɣ. Pʋwayɩ Tɔyɩ heyi‑wɛ se lɛɛlɛɛyɔ ma payaɣ 
se Mañimmɔtɔkɩ. Tɔyɩ wɛɛ sʋlʋm ñɔʋ yɔɔ yem fɛɛɛ nɛ 
ɛtɔlʋʋ nɛ ɛkʋyʋʋ ɛpaafɛyɩ. 
 Kɩyakʋ nakʋyʋ Mañɩmmɔntɔkɩ ɛnʋ ehuyi hɛɛ nɛ  
ɛnɛ ɛ‑halʋ potuli powona kɩyakʋ taa pɛpɛdɩ kudokiŋ 
nɩɩnɩwa nɛ hiu nɛ peeye ɛ‑halʋ tɔm se ma‑walʋ sɔnɔ yele 
nɛ menkpena liidiye ɖɩɣa nɛ cee lɛ ɖɩna se ɛzɩma ɖɩlakɩ. 
Peeye eheyi ɛ‑halʋ se: kɔna‑m liidiye lɔŋ. Ɛyɔɔɖɩ mbʋ lɛ, 
ɛ‑halʋ pɩsɩna nɛ ɛcɛlɩ‑ɩ.  
 Mañɩmmɔntɔkɩ kpaɣ liidiye nɛ ewolo ɛcaɣ faaɖɩ 
taa nɛ ɛpazɩ sʋlʋm ñɔʋ yem ɛpaafɛyɩ. Pɩkɛdaa lɛ, sʋlum 
pazɩ‑ɩ kʋʋ nɛ ɛlɩzɩ liidiye nɛ ɛyakɩ sʋlʋm nɛ ɛyaa ñɔʋ 
yem. Ɛlakaɣ mbʋ lɛ, mɩlaa kɛwɛ peeye nɛ paba wɛɛ nɛ 
pɔcɔŋʋʋ pɩkɛtaa lɛ, ɛñɔɔ ɛhaɣ lɛ, pɩha paba nʋmɔʋ nɛ 
palɩzɩ ɛ‑yɔɔ liidiye nɛ Mañɩmmɔntɔkɩ ɖɛɛ ekpe ɛtana se 
palɩza ɛ‑yɔɔ liidiye. Kɩfema tanaŋ tɛɛ lɛ, ewili e‑wondu 

taa ɛɛnaɣ liidiye peeye ɛpazɩ wiliu wooo, ɛ‑ɖalaa pɔzʋʋ 
se ɛbɛ lakɩ Tɔyɩ; peeye ɛkpaɣ mbʋ pɩlaba yɔ nɛ ɛtʋʋzɩ‑wɛ 
nɛ peheyi‑i se sʋlʋm ñɔʋ kasʋwa lɛ. Peheyiɣ ɛyʋ nɛ 
ɛɛnɩɣ yɔ, ɛtɛŋnɩ lebu. Peeye Tɔyɩ tɔm se pɩsɩna sɔnɔ 
maatazɩɣ sʋlʋm ñɔʋ. Ɛlɛ pataatasɩm yaʋ se 
Mañɩmmɔntɔkɩ. Pʋ‑yɔɔ lɛ taabalaa kʋsɔɔlaa ɖɛ‑tɛ   
kabɩyɛ taa pɔtɔm se kʋñɔŋ ɛtatalɩ‑ŋ yɔ ŋŋsɩŋ lɛɣtʋ. 
 Pʋ‑yɔɔ mɔntɔŋ se paa weyi ɛmaɣzɩ tɔm tʋnɛ   
tɩ‑yɔɔ ɖeu. Yee ɛyaa naalɛ ɛya‑ŋ nɛ peheyi‑ŋ tɔm yɔ, 
pʋwɛɛ se ŋtisi nɛ pɩya ña‑ñʋʋ. 
     Mayʋ: HAZOU Niman 
  

Halaa sʋlʋm ñɔʋ tɔm 
 Togo taa pɔtɔma se halʋ nɛ abalʋ pɛwɛ kɩmaŋ lɛ, 
halaa lɛlaa tɛzɩɣ ɖɛlɛzʋʋ. Ɛlɛ mbʋ palakɩ yɔ pʋwɛɛkɩɣ 
ɛjadɛ. 
 Ɖooo lɔŋ taa lɛ, abalaa ɩcaɣ ɖoli nɛ pɔñɔʋ sʋlʋm 
yɔ, halʋ eewoki peeye. Paa ewoba yɔ, ɛmɛlɩɣ ɖoli nɛ 
ɛñɔɔ pazɩ nɛ ɛɖɛɛ.  
 Nɔɔnɔɔ ɖɛ‑tɛ alɩwaatʋ lɛ, halʋ wɛna waɖɛ se ɛ nɛ 
abalaa pɔtɔɔ nɛ pɔñɔɔ. Pʋ‑yɔɔ lɛ, halaa lɛlaa tɛzɩɣ pɩzʋʋ 
sʋlʋm ñɔyaa nɛ pɔtɔlʋʋ habɛ yɔɔ. Nabʋyʋ taa pʋkʋʋ‑wɛ 
halɩ powokina‑wɛ fɛɖaa tɛ. 

 Halʋ nɔɔyʋ payaɣaɣ      
se "Ñɔɔrʋfɛyɩtoko". Halʋ ɛnɩ 
sʋlʋm tɩnaa tɛɛ ɛcakɩ. 
Ɛɛñɔʋ mbʋ pɩfɛyɩ ɖoŋ yɔ.  
Ɛ‑tɔɔnaɣ lɛ "Sorabi". 
 Ɛtaañɔʋ lɛ ekena 
tʋmlaɖʋ siŋŋ; ɛñɛyaɣ    
halaa wondu camɩyɛ. 
Ɛwɛɛnɩ hayɩm siŋŋ;  
eekena halʋ ñim tʋ ɖɛ‑tɛ 
peeye. 
 Mazaɣ nakɛyɛ wiye 
"Ñɔɔrʋʋfɛyɩtoko" ñɔwa 
pɩkɩlɩ‑ɩ kpem, ɛɛlʋlaa, 
pɩɣa wɛnɩ fenaɣ mbʋ yɔɔ  
ɛ‑mɩyaa hɔkɩnɩ pɩɣa nɛ 
pekpe. Aho yuwa pahɩnɩ  
lɛ, ñaze Ñɔɔrʋʋfɛyɩtoko 
pilimaa nɛ ɛhɛnɩ ɛ‑pɩɣa 
yɔɔ nɛ kɛwɛɛ kamakɩ kubusi. 
 Kawɩsɩ sɩbʋ lɛ ɛ‑mɩyaa nɩwa lɛ, ɛlɛ wolo nɛ   
etuzi‑i ɛkɛzɩ hɔɔlʋʋ nɛ ɛlɩzɩ pɩɣa, kacaɣ sɩbʋ, ɛ‑mɩyaa   

ma kubusi nɛ ɛyaa se, pɔkɔɔ paya ɛ‑ñʋʋ. 
 Ɛyaa sewa powolo lɛ, pamakɩna pɩɣa tɛm sɩbʋ. 
Ɛɛtɛm pɩɣa lɛɛka kʋʋ mbʋ; ɛ‑walʋ kawobi nʋmɔʋ;  
ɛkɔma ɛmaɣnɩ pɩɣa sɩba lɛ, ɛcaɣaɣ se ɛɖɔɔnɩ‑ɩ. Ɛlɛ        
ɛ‑tabalʋ Ɛsɔ sɛyʋ nɔɔyʋ heyi‑i se: "Ɖɔkɩ ña‑laŋɩyɛ kpam, 
monkɔŋ ñɛ‑tɛ ma nɛ‑ŋ ɖɩlabɩ‑ɩ hɛɛɛ nɛ ɖiwona‑i cɔjɔ cɔlɔ 
nɛ Ɛsɔ sɩnɩ‑ɖʋ nɛ ɖɩna se eyeki ñɔʋ naa eeyeki?  
 Nɔɔrʋfɛyɩtoko walʋ nɛ ɛ‑taabalʋ powona‑tʋ  
cɔjɔ cɔlɔ lɛ, cɔjɔ heyi‑wɛ se palabɩ‑ɩ hɛɛɛ nɛ etizaa lɛ 
pɔkɔnɩ‑ɩ; pa‑tɩŋa pɛkpɛndɩ pɛsɛɛ Ɛsɔ nɛ ɛ‑walʋ ɖɛɛ nɛ ek-
pe. Tɛʋ fema lɛ ɛ‑taabalʋ heyi ɛ‑halʋ se: "la lɔŋ nɛ   ma 
nɛ‑ŋ ɖiwolo" Ñɔɔrʋfɛyɩtoko tɛ nɛ ɖɩyɔɔdɩnɩ‑ɩ pɩlɩnɩ  
ɛ‑sʋlʋm ñɔʋ tɔm, Ɛsɔ ɛna ɖa‑pʋtɔdɩyɛ nɛ etizaa kɔyɔ  
ɛtɩŋ‑ɖʋ ɖiwolo cɔjɔ cɔlɔ ɛsɩnɩ‑ɖʋ. Halʋ ɛnʋ ɛya‑m se 
mansɩɩ‑wɛ. Ɖiwoba‑lɛ ɖɩkpaɣna‑ɩ hɛɛɛ, ɖɩyɔɔdɩna‑ɩ mbʋ 
pʋ‑yɔɔ ɖi‑woba yɔ: Ɛtala kaɖɛ, etisi ɖa nɛ ɩ nɛ ɛ‑walʋ 
ɖɩkpɛndɩ ɖiwolo cɔjɔ cɔlɔ. Peeye paa weyi ɛkpaɣ mbʋ  
pɩ‑tɩŋa payɩ sʋlʋm wɛɛkɩɣ ɛjaɖɛ yɔɔ cɩna yɔ nɛ  
ɖiheyi‑i.  
 Ɛ‑maɣmaɣ ɛna mbʋ pɩ‑taa ɛwɛɛ yɔ. Lɛlaa yaɣ    
pe‑piya nɛ petiyiɣ, ɛnɩ lɛ ɛ‑mɩyaa  piya etiyiɣ ŋgʋ ɛnɩ    
lɛ sʋsɔ pa‑walʋ cɔlɔ. 

 Nɔɔnɔɔ "Nɔɔrʋfɛyɩtoko" yeba sʋlʋm ñɔʋ. Ɛɖaɣnɩ 
piya lʋlʋʋ, ɛpazɩ ɖɔɖɔ e‑wondu ñɛyʋʋ. Halaa pazɩ    
wondu wonaʋ ɛ‑cɔlɔ. Pɛlaa nɛ asɛyaa powoki ɛ‑cɔlɔ nɛ 
pɛkpɛlɩkɩɣ tʋmɩyɛ. Nɔɔnɔɔ e‑piya tabɩ sukuli sʋsɔʋ taa, 
ɛwɛna liidiye ɖɔɖɔ ɛcɔŋna e‑piya yɔɔ camɩyɛ. 
 Ɛcɔna ɛna mbʋ sʋlʋm kaawɛɛ kɩ Ñɔɔrʋfɛyɩtoko 
wezuu caɣʋ‑taa. Nɔɔnɔɔ paatasɩɣ‑ɩ yaʋ se 
"Ñɔɔrʋfɛyɩtoko" payaɣ‑ɩ se "Abiɖe".  
 

    Mayʋ: AKPALA Yarkou Rose 

